
URRIAREN 31N, ANTZOKI ZAHARREAN, “VERTIGE” FILMAK EMANGO DIO HASIERA DONOSTIAKO FANTASIAZKO ETA BELDURREZKO ZINEMAREN XX. ASTEARI (URRIAK 31 – AZAROAK 8) 

Vertige (2008) film frantsesak, Abel Ferryrenak, emango dio hasiera Donostiako Fantasiazko eta Beldurrezko Zinemaren XX. Asteari. Antzoki Zaharrean proiektatuko da, datorren urriaren 31n, eta estreinaldia izango da estatuan.

Ferry zuzendari den bere aurreneko film ikusgarri honetan Fanny Valette, Johan Libereau, Raphaël Lenglet, Nicolas Giraud eta Maud Wyler dira protagonistak: gazte talde bat, abenturako kirol zaleak. Hala, oporraldietan mendialdera joatea erabaki dute, via ferrata bat (alpinismoko bide markatua) egiteko. Haientzat, bertan eskalatzea da gogorrena eta arriskurik handiena, hau da, ehunka metro igotzea, horrek pizten duen adrenalina... Baina ustekabean konturatuko dira ordea, han, gailurretan bakarrik ez daudela.

Film honek alpinismoko irudi ikusgarriak eskaintzen ditu eta izugarria eta erabatekoa da generora egiten duen hurbilketa, adrenalina, abentura eta tentsio giroa baitira nagusi. Izan ere, genero honetan, Europako aurtengo film garrantzitsuenetakoa da Vertige. Naturaren erdian kokatuta dago, suspense, ehiza (gizakiarena, noski) eta eskalada biltzen dituen istorio honetarako eszenatoki hobezina.

Hauek dira Astearen aurtengo Sail Ofizialean parte hartuko duten beste film batzuk, Film Luze Onenarentzako Ikusleen Sarirako (6.000 €) aurkeztutakoak:

Clive Barker’s Dread (Estatu Batuak/Erresuma Batua, 2009). Anthony DiBlasi
Gaur egun beldurrezko generoan idazle gailenetakoa den Clive Barkerren Libros de sangre-ko kontakizun baten moldaketa, Anthony DiBlasik zuzendua. Liburu horretako beste kontakizun batzuen bi moldaketa –Book of Blood (2008) eta The Midnight Meat Train (2008)– ekoiztu ondoren estreinatu da bera zuzendaritzan. Film honetan, filosofiako ikasle bat –Jackson Rathbonek antzeztua, Crepúsculoko (2008) banpiroetako bat– karrera bukaerako lan bat prestatzen ari da, beldurrari buruzko dokumental bat, alegia. Lagun batzuekin batera elkarrizketak egiten dizkie hainbat eta hainbat pertsonari haietako bakoitzak benetan zeri dion beldur esan dezan. Beldurraren muinera egindako bidaia izugarria, harrigarria eta txundigarria joan den udan Fantasiazko zinemaldian (Montreal) estreinatutako pelikula honek eskaintzen diguna.

Grace (Estatu Batuak/Kanada, 2009). Paul Solet
Une honetan irrika handien sorrarazten ari den pelikuletako bat. Urtearen hasieran Sundance zinemaldian estreinatu zenetik, genero honen jarraitzaile ugarik gustukoen duten filma da Grace mundu osoan. Fantasiazko zinemaldiak eta espezializatutakoak ez diren beste batzuk txundituta geratu dira ama gazte honen istorioak duen indarra ikusita –generoan aditu den Jordan Laddek antzeztua, besteren artean Cabin Fever (2002), Death Proof (2007) eta Hostel 2 (2007) filmetan lan egin izandakoa– sabelean daraman semea hil arren barruan berekin uztea erabakiko duenarena. Ama baten maitasunari buruzko istorio zirraragarria, eztia eta makurra, halakotzat, izutu eta aldi berean hunkitu egingo gaituena.

The House of the Devil (Estatu Batuak, 2009). Ti West
Aurtengo sorpresetako bat. 80ko urteen hasieran, unibertsitateko ikasle gazte bat etxe bakarti eta bitxi batera bertaratzen da eklipse gau batean umezain izateko kontratatu dutelako. Han dela, bertan dena oso arraroa dela ziurtatuko du. Ti West gazteak zuzendutako pelikula honek –oraindik estreinatu ez den Cabin Fever 2: Spring Feveren zuzendaria– 80ko urteetan filmatutakoa dirudi jasotzen duen hain giro zaindu eta ezohikoagatik –jantziak, etxea, musika, antzezleak pizza, walkmana– eta beste garai bateko kutsu horrengatik. Betiko beldurrezko zinema.

Infestation (Estatu Batuak, 2009). Kyle Rankin
(ESTREINALDIA ESTATUAN)

Protagonista, Cooper (Chris Marquettek antzeztua, besteren artean Freddy contra Jason (2003), La montaña embrujada (2009) eta Life During Wartime (2009) filmetan lan egindakoa– zorabiatuta esnatu da. Ezer ez dago bizirik bere inguruan… kakalardo erraldoi bat ikusten duen arte. Gregorio Samsa? Ez. Berehala konturatuko da ez dela bakarra. Intsektu izugarri handi batzuen arraza batek Lurra konkistatu du antza, eta bertan bizirik dirauten gizaki bakanek aurre egin behar izango diete haiei. “Estralurtarrek/zomorroek inbaditutako Lurra” erakusten digun azpigeneroaren erakusgarri dibertigarria eta bizitasun handikoa. Kyle Rankinek zuzendutako aurreneko lana. Gozatzeko modukoa.

Mutants (Frantzia, 2009). David Morley
Krisialdi ekonomikoak, beste edozein krisik edo halabeharrak bultzatuta edo, zonbiak mundu osoko zine aretoen jabe egin dira aurten, hainbat eta hainbat pelikulatako protagonista baitira era anitzenetan. David Morleyren aurreneko film luzea –2007an beldurrezko film labur bikain bat zuzendu zuen, Morsure, Astean proiektatutakoa–. Kutsu apokaliptikoa duen istorio sumina da hau, gizadia desagertzera kondenatuta dagoela aditzera ematen diguna: birus batek milioika gizaki kutsatu eta bizitzan hildako, hiltzaile anker bihurtu ditu. Marco (Francis Renaud) eta Sonia (Hélène de Fougerolles) bizirik irteten ahaleginduko dira kaosaren, suntsipenaren eta heriotzaren erdian.

Pandorum (Estatu Batuak/Alemania, 2007). Christian Alvart 

Bi astronauta desorientatuta esnatzen dira itxuraz abandonatuta dirudien espazio-ontzi batean. Ez dakite zertan ari diren bertan, zein den euren misioa, ezta nortzuk diren ere. Ez dira ezertaz gogoratzen. Eta okerrena, bakarrik ez daudela konturatzen dira. Christian Alvart alemanak –duela urte batzuk Antikörper (2005) aurkeztu zuen Astean eta orain Expediente 39 (2009) estreinatu du Amerikan– zuzendu du Pandorum, Dennis Quaid esperientziadunak eta Ben Foster sortu berriak protagonizatutako filma. 

Sword of the Stranger / Sutorenjia: Mukô hadan (Japonia, 2007). Masahiro Andô

Ming dinastia txinatarrak jazarritako haur batek Japoniara ihes egin behar izango du. Han, Nanashi (“izenik gabea”) izeneko ronin batek salbatu eta babestuko du: izan zuen lehenaldiak oinazetutako gerlaria, ezpata baztertu zuena… orain arte. Abenturazko anime ikusgarria, bizkorra, borrokak, ekintza, adiskidetasuna eta ohorea nagusitzen direnekoa. Japoniako animazio zinemaren zale direnentzako eta iniziatu ez direnentzako ikuskizun zoragarria.

Vampire Girl vs. Frankenstein Girl (Japonia, 2009). Yoshihiro Nishimura eta Naoyuki Tomomatsu

Zorabiozkoa, desegokia, basatia, odoltsua bezain dibertigarria, eroa… Joan den urteko Astean Tokyo Gore Police (2008) aurkeztu zuen eta efektu berezietan aditu den Yoshihiro Nishimurak – Sion Sonoren Suicide Club (2002) eta Love Exposure (2008) filmetako efektu bereziak bereak dira, baita Hideo Nakataren L: Change the Worldenak (2008) ere– zuzendutako pelikula berri honek ez du inor engainatuko, titulutik beretik hasita. Emakumezko banpiro baten eta “Frankenstein neska baten” arteko aurkaketa da muina –dena ez ordea: zientzialari eroak, ganguro girls (beltzak izan nahi duten neska japoniarrak), besoak mozten dituzten nerabeak, erizain probokatzaileak ere badaude– eta Japoniako institutu batean girotuta dago. Alaitasuna, ekintza, giza haragia nahi adina eta hemoglobina litroka. 

Viva la muerte! Autopsie du cinéma fantastique espagnol (Frantzia, 2009). Yves Montmayeur

Kazetari, dokumentalista eta Astean hasieratik ohikoa den Yves Montmayeurrek azkeneko hamarkadako Espainiako fantasiazko zinema aztertzen du genero honetan bertan dihardutenen eskutik. Álex de la Iglesia, Alejandro Amenábar, Jaume Balagueró, Paco Plaza, Nacho Cerdá eta Juan Antonio Bayonak, besteren artean, Montmayeurren galderei erantzuten diete, azkeneko hamar urteetan zinemaldi desberdinetan (horietako asko Donostian) egindakoei. Aurrera!

